Առաջարկ
Հազարամյակի մարտահրավերների կորպորացիային ներկայացվելիք ծրագրի շրջանակներում հեռահաղորդակցության ենթակառուցվածքների զարգացումը որպես կայուն տնտեսական աճ ապահովող ուղղություն ներառելու վերաբերյալ:
 

1. ՀՄՀ-ին ներկայացվելիք ծրագրի սկզբունքներ
Ծրագիրը պետք է՝
â€¢ համահունչ լինի երկրի զարգացման ռազմավարությանը,
â€¢ ապահովի կայուն տնտեսական աճ՝ գյուղատնտեսության, կրթության, մասնավոր սեկտորի և ենթակառույցների զարգացման բնագավառներում
â€¢ ունենա ելակետային չափորոշիչ տվյալներ, հստակ սահմանված նպատակներ և օբյեկտիվ գնահատման չափանիշներ։

2. Երկրի զարգացման ընդհանուր ռազմավարությունը
Հայաստանը, ունենալով սահմանափակ բնական պաշարներ, ընտրել է մարդկային ռեսուրսների զարգացման ուղին՝ տեղեկատվական հեռահաղորդակցային տեխնոլոգիաները հռչակելով տնտեսության առաջնային ոլորտներից մեկը։ Հայաստանում զարգացման խնդիրները սերտ կապված են աղքատության նվազեցմանն ուղղված ծրագրի իրականացման, այդ թվում՝ մարզային համայնքներում տնտեսական և սոցիալական զարգացումն ապահովող պայմանների ստեղծման հետ։ 

3. Հեռահաղորդակցության ենթակառուցվածքների զարգացումը որպես տնտեսական աճի և սոցիալական խնդիրների լուծման կարևոր նախապայման
Հեռահաղորդակցության ենթակառուցվածքների զարգացումը կապահովի ՏՀՏ արդյունաբերության հետագա աճ և կխթանի ՏՀՏ-ների լայն կիրառում տնտեսության տարբեր բնագավառներում՝ ստեղծելով լրացուցիչ աշխատատեղեր թե՛ նոր տեխնոլոգիաների, թե՛ տնտեսության ավանդական ոլորտներում։ Հեռահաղորդակցության ենթակառուցվածքների առկայությունը նաև հնարավորություն կստեղծի հեռաուսուցման, հեռաբժշկության և էլեկտրոնային առևտրի կիրառման միջոցով խթանելու մարզային համայնքների տնտեսական և սոցիալական զարգացումը։

4. Հեռահաղորդակցության ենթակառուցվածքների զարգացման հիմնական խնդիրները
1-ին փուլ. Հայաստանի Հանրապետության ամբողջ տարածքում հեռահաղորդակցության արագագործ թվային ցանցի նախագծում և կառուցում։
2-րդ փուլ. Միջին մակարդակի (ներմարզային ցանցեր) արագագործ ցանցերի նախագծում և կառուցում:
3-րդ փուլ. Համայնքային (կոլեկտիվ օգտագործման) ցանցերի և համայնքային հեռակենտրոնների նախագծում և կառուցում:

Տնտեսական և սոցիալական կոնկրետ խնդիրների լուծման համար ՏՀՏ կիրառման կոնկրետ եղանակները կմշակվեն և կներդրվեն միջազգային կազմակերպությունների և տեղական ընկերությունների կողմից։

Հեռահաղորդակցության արագագործ ցանցի ստեղծման ծրագիր
1. Ծրագրի հիմնական ուղղությունները
Հեռահաղորդակցության արագագործ ցանցի ստեղծմանն ուղղված քայլերում պետությունը առաջիկա  5 տարիներին պետք է առաջնորդվի հետևյալ ուղենիշներով`

1. Հայաստանի ողջ տարածքով ստեղծել 10 000 կմ օպտիկաթելքային մալուխների ծածկույթ 1-10 ԳԲիթ/վրկ արագագործության փոխանակման ցանցի համար - ArmOS-2007:
2. Բնակչության 60-70% համար ամենացածր գներով ապահովել օպտիկաթելքային, զուգտակ պղնձալար, xDSL և ռադիոմոդեմային կապի միջոցներով ձեռնարկությունների և բնակելի շենքերի 10-100 ՄԲիթ/վրկ արագությամբ մշտական համակցում (ETTH - EtherNet to the Home, սկզբունքը հետևյալն է՝ Հայաստանում չկա համակարգիչ, որ չի միացվել Ինտերնետին):
3. Ապահովել հանրապետական ռադիոցանցի, ռադիոհաղորդումների և հեռուստատեսության թվային հեռարձակումը արագագործ ցանցում:
4. Ապահովել մտից/ելից 64/8 ՄԲիթ/վրկ արագությամբ հասանելիություն Ինտերնետ ցանցին արբանյակային կապով Մոսկվա (Ռուսաստան) և Ֆրանկֆուրտ (Եվրոպա) կետերում: Քանի որ Հայաստանն աշխարհագրական մեկուսացված դիրք ունի և տարածաշրջանում աշխարհաքաղաքական գործընթացներն անկայուն են, ապա արբանյակային կապի համակարգը պետք է դիտարկվի որպես տեղեկատվական անվտանգության երաշխիք:
5. Ապահովել 155 ՄԲիթ/վրկ արագությամբ հասանելիություն Ինտերնետ ցանցին հարևան երկրների տարածքով անցնող օպտիկամա լուխային կապուղիներով:
6. Ստեղծել Կովկասյան 1 ԳԲիթ/վրկ արագությամբ տվյալների փոխանակման Վրաստան > Հայաստան > Նախիջևան > Լեռնային Ղարաբաղ > Ադրբեջան > Վրաստան օղակաձև ցանց՝ ապահովելով ելքեր դեպի Եվրոպա, Թուրքիա, Իրան, Ղազախստան, Ռուսաստան: 

2. Առկա ռեսուրսներ
Նկատի ունենալով, որ պետք է ապահովվի Հայաստանում ստեղծվող հեռահաղորդակցության ցանցի մեծ խտություն (մոտ 100 000 կմ), աշխատանքի կայունությունն ու անվտանգությունը, որպես հեռահաղորդակցության առկա նյութատեխնիկական բազա պետք է դիտարկվեն՝ 

- "Արմենթել"  ՀՁ Ջրվեժում տեղակայված արբանյակային կապի համակարգը, նրա՝ ՀՀ տարածքով հյուսիս-հարավ և քաղաքային մոտ 1000 Կմ օպտիկաթելքային մալուխները, հանրային հեռախոսացանցի պղնձալար մալուխները և հեռախոսային կայանները,

- հեռահաղորդակցության ոլորտի Ակադեմիական և գիտական հիմնարկությունների տեխնիկական բազան (մասնավորապես, Աշտարակում՝ Ռադիոֆիզիկայի ինստիտուտի տարածքում տեղակայված 12 և 7 մետրանոց արբանյակային անտենաները),

- Հայաստանի և Ղարաբաղի ռադիոռելեային հեռահաղորդակցության ցանցը, Աէրոնավիգացիային պատկանող համակարգերը, Երևանի և մարզային ռադիոհեռուստատեսային և հաղորդիչ աշտարակները,

- պետական կառույցներին և մասնավոր ձեռնարկություններին պատկանող այլ հեռահաղորդակցության միջոցները:

Հաշվի առնելով ապակեթելի բարձրակարգ մեկուսիչ և քիմիական գերկայուն
հատկությունները, ՀՀ տարածքում օպտիկաթելքային մալուխների անցկացման և հորանցման նպատակով կարող են օգտագործվել՝
- բարձրավոլտ էլեկտրասնուցման հենասյուները,
- երկաթուղու էլեկտրասնուցման սյուները,
- էլեկտրասնուցման, լուսավորության և հեռագրային սյուները, 
- հեռախոսային կապի և կոյուղու հորերն ու ստորգետնյա ուղիները,
- հանրապետական ռադիոցանցի տանիքներով և այլ կառույցներով լարանցման շինությունները,
- մետրոյի թունելները, 
- Սևան-Արփա-Որոտան ջրատար թունելները, ճանապարհային թունելները,  գազամատակարարման և որոշ դեպքերում, ջրամատակարարման խողովակաշարը (արտաքին և ներքին անցումներով),
- Երևանի ճոպանուղին:

Շինարարական և մասնագիտական ռեսուրսների պակաս չի զգացվում, և Հայաստանի ու տարածաշրջանի մասշտաբով հեռահաղորդակցության ոլորտում կարող են իրացվել ցանկացած ծավալի և բնույթի ներդրումներ:

3. Հեռահաղորդակցության արագագործ ցանց 


Հայաստանի հեռահաղորդակցության արագագործ ցանցը օպտիկաթելքային մալուխներով իրար համակցված 1-10 ԳԲիթ/վրկ արագագործության թվային հոսքերի ուղղորդիչների համակարգ է: Ցանկացած հանգույցում ծառայությունների կայանման դեպքում, ինքնաբերաբար, փոխադարձ հասանելիություն է ապահովվում ցանցի ցանկացած այլ հանգույցներում առկա ծառայություններին և տեղային ցանցերին:
Համակցման օղակների մեծ խտությունը ապահովում է առանձին հանգույցի կայուն աշխատանքը մալուխների վնասման դեպքում՝ ինքնաշխատ ընտրելով մյուս հանգույցներին հասանելիության այլ ուղիներ (ամենաքիչը` երկու): Դա կարևոր է նաև մալուխների վերանորոգման և հանգույցների վերականգնողական աշխատանքների համար, որոնք կարող են իրականացվել և որևէ կերպ չխափանել ցանցի աշխատանքը:

Ցանցի հանգույցներում տեղակայված արագագործ ուղղորդիչները (կոմուտատոր -switch) ապահովում են տվյալների փոխանակումը եթերային ցանցի (EtherNet) արձանագրության միջոցով՝ ապահովելով տվյալի փոխանցումը ցանկացած քանակի պահանջված կետերի միջև: Ենթադրվում է, որ հեռահաղորդակցության ոլորտի ցանկացած ծառայություն տվյալներ է փոխանակում եթերային ցանցի արձանագրության միջոցով (ռադիո, հեռուստատեսություն, հեռախոս, տեսակոնֆերանս, էլեկտրոնային պահպանություն, բանկային գործառնություն, Ինտերնետ, համակարգչային կլոններ և այլ): Իր բնույթով ցանցը հեռահաղորդակցության ծառայությունների փոխանակման համակարգ է, որը թափանցիկ և համասեռ բաշխում է այդ ծառայությունները Հայաստանի ողջ տարածքով: Ժամանակակից 3-րդ մակարդակի ուղղորդիչները ապահովում են տվյալի փոխանցման առաջնայնության 8 մակարդակ և որակ, որը թույլ է տալիս, ըստ խնդրի կարևորության և պահանջվող որակի, ձևավորել տարբեր առաջնայնության և որակի հոսքեր ողջ ցանցում: Մասնավորապես, տեսաձայնային ծառայությունների տվյալների փոխանցման անընդհատությունը և որակը ապահովելու համար նրանց հոսքերը պետք է ունենան ավելի բարձր առաջնայնություն, քան տեքստային և գրաֆիկական տվյալների (օրինակ՝ էլեկտրոնային փոստի) հոսքերը:

Հայաստանի ռադիոռելեային կապի համակարգը, որպես ցանցի օրգանական շարունակություն և կայուն աշխատանքի երաշխիք, ապահովում է 155 ՄԲիթ/վրկ արագագործության ռադիոկապ: Համակարգը նույնպես ակտիվ գործում է տվյալների փոխանակման եթերային ցանցի արձանագրությամբ և ապահովում ցանցի կայունությունն ու ծառայությունների հասանելիությունը: Արբանյակային կապի համակարգերը ապահովում են մտից/ելից 64/8 ՄԲիթ/վրկ արագությամբ հասանելիություն միջազգային ցանցերին Ռուսաստան-Մոսկվա, Եվրոպա-Ֆրանկֆուրտ կետերում: Հիմնականը տեղակայված է Աշտարակի ՀՀ ԳԱ Ռադիոֆիզիկայի ինստիտուտի տարածքում և սպասարկվում է նրա կողմից, իսկ մյուսները` Վանաձորում, Գորիսում, Մարտունիում և Շուշիում: Հաշվի առնելով Հայաստանի աշխարհագրական դիրքը և տարածաշրջանում առկա աշխարհաքաղաքական գործընթացները, արբանյակային կապի համակարգերը Հայաստանի տեղեկատվական անվտանգության երաշխիքներ են:

Հաշվի առնելով Արմենթել ՀՁ օպտիկաթելքային SDH (Sincron Data Hierarchic) ցանցի միայն մի կետից մյուսը համակցելու պարզունակ ունակությունը, SDH ցանցի G.703/HDB3 արձանագրությունից EtherNet արձանագրության անցնելու համար լրացուցուցիչ սարքավորումների և ծախսերի անհրաժեշտությունը, տրամադրվող կապուղու 2 ՄԲիթ/վրկ չնչին թոողունակությունը, միայն ավանդական հեռախոսակապի ծառայությունների համար նախատեսված լինելը, պահանջվող ծավալների համեմատ ոչ էական գծամետրն (1000 Կմ) ու ազատ թելիկների բացակայությունը, Արմենթել ՀՁ օպտիկաթելքային SDH ցանցը և բուն մալուխները չեն կարող ընդգրկվել սույն նախագծի նյութատեխնիկական բազայում: Հեռահաղորդակցության ծառայությունների համակարգը կառուցված է երեք մակարդակով.

- վերին մակարդակ` 1-10 ԳԲիթ/վրկ արագագործությամբ ՀՀ տարածքով ծառայությունների փոխանակման համակարգ,

- միջին մակարդակ` 1-10 ԳԲիթ/վրկ և 10/100 ՄԲիթ/վրկ արագագործությամբ առանձնացված ցանցերի և տեղային ծառայությունների համակարգ,

- ստորին մակարդակ` բաժանորդային ծառայությունների համակարգ:

4. Ֆինանսական գնահատականներ
Քանի որ ցանցի ծառայությունները պետք է հասանելի լինեն բնակչության բոլոր խավերի համար և ֆինանսական ներդրումները ապահովեն ցանցի արդյունավետ ընդլայնում, անհրաժեշտ է Հայաստանում կազմակերպել օպտիկաթելքային մալուխների և համակցման տարրերի, 10/100 ՄԲիթ/վրկ թողունակության զուգտակ պղնձալար մալուխների և հարակից սարքավորումների ու պիտույքների արտադրությունները: Այս ենթադրություններով, 100 000 կմ ընդհանուր երկարության և 1-10 ԳԲիթ/վրկ թողունակության կապուղիների ամեն մի գծամետրը կարժենա 1-5 ԱՄՆ դոլար: Հայաստանի 500 000 հազար բաժանորդների կողմից որպես համակցման (տեղադրման) համար միանվագ մուծվող 100-250 ԱՄՆ դոլարը կապահովի ներդրումների առաջին 50-120 միլիոն ԱՄՆ դոլարի անմիջական վերադարձը, իսկ հեռահաղորդակցության ծառայությունների փոխանակման մասով տարեկան 100-250 ԱՄՆ դոլար վճարումները կարող են ապահովել ներդրումների բավարար ծավալ՝ ցանցի զարգացման և ծառայությունների ընդլայնման համար: Հաշվի առնելով, որ ի վերջո բոլոր բնույթի ծառայությունները պետք է փոխանակվեն Հայաստանի հեռահաղորդակցության արագագործ ցանցով, ապա տվյալ ներդրումը կարելի է համարել ամենակայուն շահութաբերություն և ապագա ունեցողներից մեկը:

Եթե առաջիկա 5 տարիներին իրականացվի ցանցի առաջին փուլը, ապա հետագա զարգացումները կապահովեն ինքնաֆինանսավորումը և շահութաբերությունը: Ամեն դեպքում, ներդրումային ժամկետները պետք է պլանավորել 7-10 տարվա համար:


5. Ծրագրի հիմնական փուլերը
1. Ձևավորել արագագործ հեռահաղորդակցության ցացնի նախագծման աշխատանքային խումբ: 

2. Հիմնել ArmOS-ը և մշակել առաջին 5 տարվա զարգացման պլանը:

3. Մշակել տեղային և առանձնացված ցանցերի ստեղծման 5-ամյա պլան:

4. Մշակել հեռահաղորդակցության ծառայությունների գործարկման պլան:

